
SAVODXONLIGINI OSHIRISH 
VA UNING AHAMIYATI

Xudayarova Xurshida Abdunazarovna
PhD, Toshkent davlat iqtisodiyot universiteti

Annotatsiya: Ushbu maqola moliyaviy savodxonlikning turli olimlar tomonidan berilgan ta’riflarini, unga ta’sir etuvchi 
omillarni ochib berib, xorij tajribalariga asoslangan holda mamlakatda moliyaviy savodxonlikuni oshirish yo‘llari bo‘yicha 
tavsiyalarga asoslangan.

Kalit so‘zlar: moliyaviy savodxonlik, moliyaviy resurslar, omillar, munosabat, bilim, ko‘nikma.
Abstract: This article reveals the definitions of financial literacy given by various scientists, the factors that influence it, and 
recommendations on ways to improve financial literacy in the country based on foreign experiences.

Key words: financial literacy, financial resources, factors, attitude, knowledge, skills.
Аннотация: В данной статье раскрыты определения финансовой грамотности, данные различными учеными, фак-
торы, влияющие на нее, а также рекомендации по путям повышения финансовой грамотности в стране на основе 
зарубежного опыта.

Ключевые слова: финансовая грамотность, финансовые ресурсы, факторы, отношение, знания, навыки.

K I R I S H
Bugungi kunda jamiyatning barcha sohalari juda tez o‘zgarib bormoqda. O‘zgarishlar moliyaviy sohada 

ham amalga oshirilib, ijtimoiy taraqqiyotning barcha so‘nggi yutuqlariga mos kelmoqda. Hozirgi vaqtda moli-
yaviy soha inson hayotining yetakchi omillaridan biri bo‘lib, u jamoat va shaxsiy hayotning deyarli barcha soha-
lariga ta’sir etmay qo‘ymaydi. Shu boisdan joriy yillarga kelib ushbu sohada turli tadbirlarni amalga oshirishga 
doir keng tajriba to‘plangan. Mamlakatimizda ham aholining moliyaviy savodxonligini oshirish bo‘yicha keng 
ko‘lamli loyihani amalga oshirish boshlangan va ushbu sohani takomillashtirishga qaratiladigan e’tibor yildan 
yilga oshib bormoqda. Bozor iqtisodiyoti voqeligi aholining jamg‘arib boriladigan nafaqa fondi, sug‘urta dastur-
lari va ipoteka sxemalarida keng ishtirokini talab etadi, bu o‘z navbatida aholining nafaqalarini jamg‘arish, uy 
joy bilan ta’minlash, ijtimoiy va tibbiy sug‘urta bilan bog‘liq masalalarini hal etishda bevosita yordam beradi. Shu 
bilan birga, yangi jamg‘arma va sug‘urta instrumentlarini qo‘llash, moliya institutlari bilan samarali o‘zaro muno-
sabatlariga kirish, bank va sug‘urta mahsulotlaridan samarali foydalanish aholidan yuqori darajadagi moliyaviy 
savodxonlikni talab etadi. Yuqoridagilardan ko‘rinadiki moliyaviy bilimlarning oshishi, iqtisodiy tarraqqiyotining 
eng muhim omillaridan biri hisoblangan fuqarolarning hayot sifati va farovonligini oshirishga xizmat qiladi.

M A V Z U G A  O I D  A D A B I Y O T L A R  T A H L I L I
Bugungi kunda ko‘pgina iqtisodiy adabiyotlarda, iqtisodiy lug‘atlarda va ilmiy ishlarda moliyaviy savodxonlik 

tushunchasiga ko‘plab ta’riflar berilgan. Ushbu tushunchalarning nazariy asoslarini ko‘rib chiqadigan bo‘lsak.
Xorij olimlaridan Lusardi va Mitchellilar “Moliyaviy savodxonlik-asosiy moliyaviy masalalar va unga tegishli 

atamalar haqidagi bilim bo‘lib, u insonlarni moliyaviy qo‘yilmalarni tushunish, o‘qiy olish, nafaqaga chiqish 
rejasini ishlab chiqish va kundalik moliyaviy qarorlarga ta’sir qilishi mumkin bo‘lgan voqealarga oqilona muno-
sabatda bo‘lish qobiliyatidir” [2] deb ta’rif berishgan. Yana bir iqtisodchi olim Schshab moliyaviy savodxonlikni 
insonning umr bo‘yi moliyaviy farovonlik uchun moliyaviy resurslarini samarali boshqarishda o‘z moliyaviy bilim-
lari va ko‘nikmalaridan foydalanish qobiliyati deb ta’riflagan. Ushbu ta’rifning asosiy farqlovchi xususiyatlaridan 
biri shundaki, Schshab moliyaviy farovonlikni moliyaviy savodxonlik ta’rifining o‘ziga xos bir xususiyati sifatida 
tan olgan [3]. Ba’zi tadqiqotchilar, masalan, Huston va Remund moliyaviy savodxonlikni insonlarga moliyaviy 
qarorlarni samarali qabul qilishga yordam beradigan mahorat deb ta’riflaganlar [4].

Kanada Moliyaviy iste’molchilar agentligi hujjatlaridagi ta’rifga ko‘ra, “moliyaviy savodxonlik – bu mas’uli-
yatli moliyaviy qarorlar qabul qilish uchun bilim, ko‘nikma va ishonchga ega bo‘lishdir”. Agentlik bilimni “shaxsiy 
moliyaviy masalalarni tushunish” sifatida; qobiliyatlarni “moliyaviy bilimlarni kundalik hayotda qo‘llay olish 
qobiliyati” sifatida; ishonchni “muhim qarorlar qabul qilish uchun o‘z-o‘ziga ishonchga yega bo‘lish” sifatida va 
mas’uliyatli moliyaviy qarorlarni “insonlarning o‘z sharoitlariga mos keladigan tanlov qilish uchun olgan bilimlari, 
ko‘nikmalari va ishonchlaridan foydalanish qobiliyati” sifatida ta’riflagan [5].

Iqtisodiy hamkorlik va rivojlanish tashkiloti (IHRT) hujjatlarida “Moliyaviy savodxonlik – bu shaxsiy moli-
yaviy farovonlikka erishish uchun asosli moliyaviy qarorlar qabul qilish imkonini beruvchi xabardorlik, bilim, 
ko‘nikma, qadriyatlar va xulq-atvor kabi elementlarning majmui” [6] deb ta’rif bergan.

Yuqoridagi ta’riflardan xulosa qilish mumkinki, moliyaviy savodxonlikning standartlashtirilgan ta’rifi mavjud 
bo‘lmasa ham, adabiyotlarga asoslangan holda moliyaviy savodxonlik yangi murakkab moliyaviy vositalarni 
tushunish va baholash uchun zarur bo‘lgan asosiy moliyaviy ko‘nikmalar; moliyaviy resurslarni boshqarish; iqti-
sodiy axborotni qayta ishlash; va moliyaviy farovonlikka erishish uchun moliyaviy rejalashtirish, boylik to‘plash, 
pensiya va qarzlar bo‘yicha mas’uliyatli moliyaviy qarorlar qabul qilishlarni o‘z ichiga oluvchi tushuncha sifatida 
ta’rif yetilishi mumkin.

T A D Q I Q O T  M Е T O D O L O G I YA S I
Ushbu maqolaning nazariy va ilmiy uslubiy asosi bo‘lib iqtisodiy yo‘nalishdagi turli manbalardan olingan 

ilmiy maqolalar, xorijiy iqtisodchi olimlarning aholi moliyaviy savodxonligini oshirish masalalari bo‘yicha tad-
qiqotlari, mutaxassislarning fikr-mulohazalarini tahlil qilish asosida chiqarilgan ilmiy xulosalar hisoblanadi. 
Shuningdek, izlanishlar jarayonida baholash iqtisodiy hodisa va jarayonlarga tizimli yondashuv, muallif tajri-
balari bilan qiyosiy tahlil o‘tkazish orqali tegishli xulosalar chiqarishga imkon beruvchi usullardan foydalanilgan.

T A H L I L  V A  N A T I J A L A R
Tadqiqotlar va tahlillar natijasida shuni ko‘rdikki moliyaviy savodxonlik deganda jismoniy shaxslarning o‘z 

moliyaviy mablag‘larini samarali boshqara olish, hamda joriy va uzoq muddatli istiqbolli moliyaviy qarorlar qabul 
qilish qobiliyati tushunilgan. Shu bilan birga, turli mamlakatlarda moliyaviy savodxonlikni aniqlashda turlicha 
yondashuvlar mavjud. Masalan:

● odamlarning o‘z mablag‘lari doirasida yashash, shaxsiy moliyaviy holatini kuzatish, kelajakdagi daromad 
va xarajatlarini rejalashtirish, to‘g‘ri moliyaviy mahsulotlarni tanlash va moliyaviy muammolarni tushu-
nish. (Buyuk Britaniya, Moliyaviy xizmatlarni tartibga solish va nazorat qilish boshqarmasi);

● har bir shaxsning doimiy o‘zgaruvchan shaxsiy va tashqi iqtisodiy sharoitlarga samarali javob bera olish 
qobiliyati (AQSH,Moliyaviy savodxonlik bo‘yicha maslahat kengashi);

● moddiy farovonlikka ta’sir etuvchi moliyaviy sharoitlarni tahlil qilish, boshqarish, o‘qiy bilish va anglash 
qobiliyati (AQSH, Ijtimoiy va moliyaviy tadqiqotlar instituti).

1-rasm: Moliyaviy savodxonlik uch muhim komponenti

Shuni ta’kidlash kerakki, moliyaviy savodxonlik sohasidagi masalalar doirasi ancha keng bo‘lib, nafaqat 
shaxsiy budjetni boshqarish qobiliyatini, balki bank va sug‘urta xizmatlaridan xabardor bo‘lishni, iste’molchilar 
huquqlarini bilishni, investitsiya qilish tamoyillarini tushunishni va tavakkalchilikni aniqlashlarni ham qamrab 
oladi. Ayniqsa, bunda ortiqcha qarzlarning shakllanishi va bankrotlik xavfining oldini olish zarurligi sababli moli-
yaviy risklarni boshqarish muhim masala bo‘lib hisoblanadi.

SMoliyaviy savodxonlikka ta’sir etuvchi omillarni quyidagi turlarga ajratish mumkin:

■ Demografik omillar: yosh, jins, ta’lim, tajriba, daromad, kasb, bandlik xususiyati. Ushbu omillar 
ichidan aholining yoshini olib ko‘radigan bo‘lsak, tahlillar shuni ko‘rsatadiki aholining yosh va yoshi 
katta qatlamida moliyaviy savodxonlik darajasi, o‘rta yoshliklarga nisbatan pastroq bo‘lganligi sababli 
ular moliyaviy xatoliklarga ko‘proq yo‘l qo‘yishadi [8]. O‘zbekiston misolida ko‘radigan bo‘lsak, 2023-yilda 
jami aholining 63 foizini yoshlar (35 yoshgacha) va 18 foizini yoshi kattalar (50 yoshdan katta) tashkil 
qiladi, statistikadan ko‘rinadiki moliyaviy savodxonlik darajasini oshirish qatlami jami aholining 81 foizini 
tashkil etadi. Jinsni ko‘radigan bo‘lsak AQSHda o‘tkazilgan tadqiqotlarga ko‘ra, ayollarning moliyaviy 
savodxonligi erkaklarnikiga qaraganda pastroq bo‘lishi mumkin ekanligi kuzatildi. Buning sababi bo‘lib 
ayollarning moliyalashtirish qarorlarida erkaklarga qaraganda kamroq ishtirok etishi bilan bog‘liq bo‘lishi 
mumkinligini taxmin qilindi. Shuningdek, ko‘plab tadqiqotlar ayollarning birja operatsiyalarida ishtiroki-
ning past bo‘lishini tasdiqladi [9].

■ Ijtimoiy-iqtisodiy omillar: kasb-hunar, shaxsiy daromad, mavqe, boylikning boshqa omillari.

■ Rivojlanish omillari: oiladagi tarbiya, bolalik tajribasi, bandlik darajasi, sog‘lik, kreditdan foydalanish 
imkoniyati. Rivojlanish omillari ichida bizning nazarimizda aholining bandlik darajasi eng muhim omil-
lardan biri hisoblanadi. Tahlillar shuni ko‘rsatadiki, odatda bandlik darajasi yuqoriroq bo‘lgan davlat-
larda moliyaviy savodxonlik darajasi nisbatan yuqori bo‘ladi, buni band aholining daromad olishi bilan 
izohlashimiz mumkin.

■ Xulq atvor omillari: o‘ziga ishonch, o‘z o‘zini qadrlash.

■ Moliyaviy munosabatlar: bunda insonlarning moliyaviy mablag‘larini boshqara olish qobiliyati yoki 
ushbu sohadagi qiziqishlarini oshirishdan manfaatdorlik.

■ Moliyaviy qarashga ta’sirlar: oila, do‘stlar, tanishlar, tengdoshlarning ta’siri.

■ Shaxsiy psixologik omillar: motivatsiya, idrok etish, o‘rganish.

■ Madaniy faktura va din: Ushbu omillar ichida dinni ko‘radigan bo‘lsak, odatda islom dini mamlakat-
larida, oiladagi moliyaviy qarorlarni qabul qilishda ayollarning ishtiroki nisbatan pastligi kuzatiladi. Bu 
o‘z navbatida ayollar orasida moliyaviy savodxonlik darajasining pastligiga olib keladi. O‘zbekiston 
aholisining ham 90 foiziga yaqinini islom diniga e’tiqod qiluvchilar tashkil qiladi.

Ta’sir etuvchi omillardan kelib chiqib, turli mamlakatlarda moliyaviy savodxonlikni oshirish dasturlarining 
asosiy maqsadi farqlanishi mumkin. Aksar mamlakatlarda dasturlar aholining bolalar va yoshlar qatlamiga 
qaratilgan va dasturni joriy qilishning asosiy instrumenti bo‘lib internet hisoblanadi. Ba’zi mamlakatlarda esa 
alohida ijtimoiy guruhlarga individual loyihalar ham ishlab chiqilgan. Masalan: Avstraliyada yosh uy bekalari 
uchun alohida dastur mavjud.

Moliyaviy savodxonlik va moliyaviy ta’lim dasturlari rivojlanish 
darajasi Mamlakatlar

Ko‘p sonli yuqori darajadagi moliyaviy savodxonlikni oshirish dasturlariga 
ega bo‘lgan; moliyaviy savodxonlikni oshirish muammosi uzoq vaqtdan 
beri o‘rganilayotgan va dasturlari takomillashtirishgan.

AQSH, Avstraliya, Yangi Zelandiya, Kanada, 
Germaniya, Buyukbritaniya, Singapur

Moliyaviy savodxonlikni oshirish dasturlari ishlab chiqilgan; 
ammo moliyaviy savodxonlikni aniqlash va uni oshirish dasturlari 
takomillashtirilmagan.

Gollandiya, Italiya, Polsha, Xindiyaton, 
Avstriya, Rossiya

Moliyaviy savodxonlikni oshirish dasturlari yaqin yillarda ishlab chiqilgan; 
muammolar endi o‘rganila boshlangan.

Argentina, Markaziy osiyo davlatlari, 
Saudiya Arabiston

2-rasm: Moliyaviy savodxonlik va moliyaviy ta’lim dasturlarining rivojlanish darajasi bo‘yicha mamlakatlarni 
guruhi [9]

Deyarli barcha mamlakatlarda bu dasturlar davlat, shuningdek, xalqaro moliya institutlari va jamoat tash-
kilotlari hisobiga moliyalashtiriladi:

■ Belgiya, Polsha, Koreya mamlakatlarida Milliy (markaziy) banklar tomonidan;

■ AQSH, Buyuk Britaniya mamlakatlarida Moliyaviy regulyatorlar va ularga tenglashtirilgan tashkilotlar 
tomonidan;

■ Avstriyada Bandlik masalalari bo‘yicha institutlar (tashkilotlar) tomonidan;

■ Slovakiyada Ta’lim vazirliklari va ta’lim tashkilotlari tomonidan;

■ Belgiyada Qarzni to‘lash bo‘yicha muassasalar (tashkilotlar) tomonidan;

■ Polshada turli xil Fondlar tomonidan.

Shu bilan birga, AQSH, Polsha va boshqa mamlakatlarda xususiy sektorlar tomonidan xam moliyalashtirila-
digan dasturlar mavjud bo‘lib, ushbu sektorlar tarkibiga asosan tijorat banklari kiradi.

X U L O S A  V A  T A K L I F L A R
Xulosa qiladigan bo‘lsak, aholini moliyaviy savodxonligini oshirish bugungi kundagi dolzarb masalalardan 

biri hisoblanib dunyoning turli mamlakatlarida moliyaviy savodxonlik darajasini aniqlash, ta’sir etuvchi omillarni 
tahlil etish, dasturlar va ushbu dasturlarni moliyalashtirish manbalari bir birlaridan farq qiladi.

Aholining moliyaviy savodxonligini oshirish dasturlarini samarali joriy etayotgan davlatlar tajribasidan kelib 
chiqib qo‘yidagilarni tavsiya qilish mumkin:

1. Moliyaviy savodxonlikni oshirish dasturlari xayotni rejalashtirishda muhim hisoblangan yo‘nalishlarga 
qaratilgan bo‘lishi lozim. Jumladan jamg‘arma, kredit va qarzni boshqarish, sug‘urta, pensiya, moliyaviy 
risklarni boshqarish, iste’molchilar huquqlarni himoya qilish;

2. Har bir maqsadli guruh uchun alohida dasturlar va usullardan foydalanish.

3. Moliyaviy savodxonlikni oshirish jarayoniga barcha moliya institutlarini jalb yetish, bunda asosan veb-
saytni yaratish va unda imkoniyatlar, risklar va iste’mol bilan bog‘liq ma’lumotlarni joylashtirib borish 
lozim.

Yuqoridagi tavsiyalarni samarali qo‘llash orqali, mamlakatimiz aholisining, ayniqsa yosh va yoshi kattalar 
hamda ayollarning moliyaviy savodxonligini yanada oshirishga erishish mumkin hisoblaymiz.

